
                                 REPUBLIKA E SHQIPËRISË

                                             MINISTRIA E FINANCAVE 

                                    DREJTORIA E APELIMIT TATIMOR

Nr. ____ /_____Prot.



                                            Tiranë, më___.___.2024

V E N D I M

Drejtoria e Apelimit Tatimor, në zbatim të kreut XIII të Ligjit nr. 9920, datë 19.05.2008 “Për Procedurat Tatimore në RSH”, mori në shqyrtim kërkesën ankimore, që i përket:

KËRKUES:  
_________________
OBJEKTI:  
Ankim ndaj aktit administrativ, njoftim vlerësimi tatimor ku janë pasqyruar detyrimet si më poshtë:
	Nr.
	Tatim
	Periudha
	Detyrim
	Gjobë

	1
	TVSH 
	2020
	107.918
	 23.634

	2
	TVSH
	2021
	1.096.029
	       240.030

	3
	TVSH 
	2022
	   1.838.941
	       402.728

	4
	TVSH
	2023
	      46.496
	         10.183

	5
	GJOBE 
	2022
	
	       100.000


Nga shqyrtimi paraprak i kërkesës për apelim, konstatojmë se janë plotësuar kërkesat ligjore për marrjen në shqyrtim, kërkesa këto të përcaktuara në pikat 1, 2 dhe 3 të nenit 106, neni 107 dhe Udhëzimin e MF nr. 24, datë 02.09.2008 pika 106 e në vijim, pasi:
· Akti administrativ i ankimuar, është objek apelimi, sipas pikës 1, neni 106 të ligjit të sipërcituar.

· Ankimi është bërë brënda afatit 30 ditor të përcaktuar në ligj. 

· Lidhur me kërkesën ligjore të pagimit të detyrimit tatimor, konstatojmë se tatimpaguesi ka detyrime në vlerën 3.089.384 lekë, shumë  për të cilen është vendosur garanci bankare në vlerën 3.089.384 lekë
Drejtoria  e Apelimit Tatimor, pasi shqyrtoi kërkesën për apelim të subjektit dhe argumentat e parashtruara në të, raportin e vlerësimit tatimor nga zyra  mbi bazën e të cilit është  nxjerrë njoftim vlerësimi i ankimuar, në respektim të kërkesave të nenit 108 “Kompetencat për Shqyrtimin e Ankimit Tatimor” të Ligjit nr. 9920, datë 19.05.2008 “Për Proçedurat Tatimore në R.Sh”, vëren se: Ndaj tatimpaguesit në datë 31.01.2024, është mbajtur raport vlerësimi nga zyra. Në momentin e kontrollit tatimpaguesi ka vënë në dispozicion çertfikaten e strukturës akomuduese me datë 08.02.2023, si dhe ka vënë në dispozicion shkresën nga Ministria e Turizmit dhe e Mjedisit , ku sqarohet se shoqëria ka kryer aplikim pranë këtij dikasteri në datë 30.12.2020, por për mungesë dokumentacioni nuk ështe vazhduar në proçedurën e kategorizimit të strukturës akomoduese.

Në zbatim të Ligjit nr.92/2014 “Për TVSH-në”dhe Udhëzimit nr.6 datë 30.01.2015, në zbatim të ligjit, neni 49, pika 3, dhe VKM nr.730 datë 20.10.2016 , ndryshuar me VKM nr.370 datë 29.05.2019 dhe nr.413 datë 19.06.2019, shoqëria duhet të ishte pajisur me çertifikat akomoduese nga Ministria e Turizmit,  sipas Urdhërit nr.267 datë 24.07.2020, të lëshuar nga kjo ministri. Duke qënë se shoqëria për periudhën 2020-2023, momentin kur dhe është paisur me çertifikatë akomoduese nuk e ka patur këtë çertifikatë, nuk i lejohet kreditimi i TVSH me 6%. 
Nga kontrolli shoqërisë i është sistemuar situata për periudhën e shitjeve nga 6% në 20%.
	Nr.
	TVSH e llogaritur 
	2023
	2022 
	2021
	2020

	1
	Shitje të tatueshme me 6%
	332.113
	13.135.292
	7.828.782
	770.840

	2
	     TVSH
	  19.927
	     788.118
	   469.727
	  46.250

	3
	Shitje të rivlerësuara 
	332.113
	13.135.292
	7.828.782
	770.840

	4
	TVSH e shitjeve me 20%
	 66.423
	 2.627.058
	1.565.756
	154.168

	5
	Diferenca 
	 46.496
	  1.838.941
	1.096.029
	107.918

	
	Gjobë 
	10.183
	    402.728
	   240.030
	  23.624


* * *

Tatimpaguesi në kërkesën ankimore kundërshton vleresimin tatimor me argumentin se: Në respektim të Ligjit nr.93/2015 “Për Turizmin”i ndryshuar dhe VKM  nr.730 datë 20.10.2016, struktura akomoduese disponon çertifikatën e kategorizimit si strukturë akomoduese, kategoria “Hotel” që në datë 18.02.2020. Me aktin e konstatimit datë 18.09.2022, nuk është konstatuar shkelje që subjekti nuk është pajisur me çertifikatë kategorizimi .
Në shkresën e saj nr.1108/1 prot., datë 22.02.2024, Ministria e Turizmit konfirmon se struktura akomoduese është e pajisur me çertfikatë kategorizimi që nga viti 2020 me nr. 459/2020. Subjekti ka aplikuar për ndryshim të dhënash në çertifikatën e kategorizimit (dhe jo për paisje me çertifikatë për sa kohë struktura e disponon një çertifikatë) në datë 30.12.2020. Miratimi final i ndryshimit  të të dhënave të çertifikatës së kategorizimit është kryer në datë 08.02.2023.
Në kërkesën ankimore tatimpaguesi ankimon dhe proçedurën e ndjekur nga kontrolli në lidhje personin që ka komunikuar i cili ka qënë punonjës i shoqërisë dhe nuk ka patur tagër perfaqësimi.
Në kërkesën ankimore tatimpaguesi i referohet Udhëzimit nr. 24 datë 02.09.2008 “Për Procedurat Tatimore në RSH-së”pika 35 dhe 35.1, si dhe Manualit të Verifikimit dhe Kordinimit në Terren nr. 7158/2 prot., datë 28.04.2022, paragrafi V.

Në raport kontrollin tatimor nga zyra datë 31.01.2024, citohet se Drejtoria e Verifikimit dhe Kordinimit në Terren Rajoni Qëndror, ka hapur çështjen  në sistemin C@TS në datë 30.10.2022 duke ngarkuar praktikën e mbajtur nga sektori i terrenit në datë 18.09.2022, pra praktika është hedhur në sistem jashtë afatit 10 ditor nga momenti i mbajtjes.
Raporti i kontrollit nga zyra është pregatitur në datë 31.01.2024, pra jashtë afatit të përcaktuar në nenin 83 të Ligjit nr.9920 datë 19.05.2008 “Për Proçedurat Tatimore në RSH-së”. 

Tatimpaguesi kundërshton proçedurën e ndjekur nga DRT si të padrejtë dhe në shkelje të procedurave për kontroll.

                                                                     * * *

Drejtoria e Apelimit Tatimor, pas shqyrtimit të pretendimeve të tatimpaguesit, të dhënave në raportin e kontrollit dhe pasi shqyrtoi dokumentacionin bashkëlidhur ankimit, vlerëson se: 

A
Në lidhje me aspektin procedurial të vlerësimit të kryer

Drejtoria e Apelimit Tatimor sjell në vëmendje të tatimpaguesit se Udhëzimi Nr.24, datë 02.09.2008 “Për Procedurat Tatimore në RSH”, në paragrafin 106.1.11 përcakton se “Tatimpaguesi ka të drejtë të bëjë vërejtje për mënyrën e punës së administratës tatimore dhe të punonjësve të saj. Këto vërejtje dëgjohen nga Drejtori i Drejtorisë Rajonale Tatimore dhe nga zyrtarët e Drejtorisë së Përgjithshme të Tatimeve. Në këto raste nuk mund të bëhet ankim administrativ”. 
Në Ligjin Nr.9920, datë 19.05.2008 “Për Procedurat Tatimore në RSH”, kreu IV përcaktohen të drejtat e tatimpaguesit, ku më kryesoret për sa i përket procedurave dhe që lidhen me çështjen në shqyrtim janë nenet 32-34 dhe 37 dhe 38. Në këto nene, ligjvënësi ka parashikuar një sërë të drejtash, si e drejta për njoftim, për kontrolle të arsyeshme, për informim në lidhje me vendimin e marrë ndaj tij, për t’u dëgjuar si dhe për t’u ankuar. Në përmbajtje, këto nene janë mjaft të rëndësishme, pasi përcaktojnë parimet dhe rregullojnë procedimin administrativ. Por, një akt nuk mund të cilësohet i pavlefshëm nëse gjatë procedurës së nxjerrjes së tij konstatohen parregullsi të cilat nuk kanë ndikuar drejtpërdrejt në nxjerrjen e aktit. Ky parim gjendet i kodifikuar në Udhëzimin Nr.24, datë 02.09.2008 “Për Procedurat Tatimore në RSH”, paragrafi 108.3.4 ku citojmë “Drejtoria e Apelimit Tatimor e rrëzon një ankim edhe në qoftë se zbulon që ka pasur mosveprime (ose gabime të administratës tatimore), por që ato kanë qenë aq të parëndësishme sa që nuk mund ta kenë ndikuar vendimin e administratës tatimore”. 
Tatimpaguesi ka marrë njoftim për aktin administrativ që ka ndikuar në detyrimin e tij tatimor, Njoftim Vlerësimit të nxjerrë nga DRT. Pra, tatimpaguesit nuk i janë mohuar të drejtat e përcaktuara në ligjin e sipërcituar, si e drejta për njoftim dhe për ankim, pasi ai gëzon të drejtën e ankimit ndaj vlerësimit të kryer, referuar kreut XIII të Ligjit Nr.9920/2008. Në rastin konkret, tatimpaguesi ka ushtruar të drejtat e përcaktuara në Ligjin Nr.9920/2008, ku përfshihet e drejta për ankimin administrativ, nëpërmjet kërkesës për apelim, objekt shqyrtimi, në përputhje me nenin 38 të Ligjit Nr.9920/2008, ku citojmë “Tatimpaguesi gëzon të drejtën e ankimimit dhe të sigurimit për një shqyrtim të pavarur administrativ të çështjeve të lidhura me të”.

B

Në lidhje me aspektin material të ankimit

I

Drejtoria e Apelimit Tatimor thekson se e drejta e administratës tatimore për të kontrolluar deklarimet e kryera nga tatimpaguesi bazohet ndër të tjera, në nenin 80 të Ligjit Nr.9920, datë 19.05.2008 “Për Procedurat Tatimore në RSH”, ku përcaktohet se:

“1. Administrata tatimore kontrollon deklaratat tatimore, llogaritë, librat dhe regjistrimet tatimore të tatimpaguesit, përfshirë të gjithë dokumentacionin, që ka të bëjë me të ardhurat, shpenzimet, aktivet dhe pasivet dhe marrëdhëniet financiare me palë të treta.

2. Kontrolli i tatimpaguesit bazohet në deklaratat e dhëna nga tatimpaguesi, si dhe në librat, regjistrimet e informacionin e dhënë nga palët e treta ose në përputhje me mënyrat alternative të vlerësimit, parashikuar në nenin 72 të këtij ligji.

3. Administrata tatimore kontrollon saktësinë e të gjitha dokumenteve, që kanë të bëjnë me statusin ligjor, rezidencën, veprimtarinë ekonomike, pagesat dhe detyrimet tatimore, si dhe çdo dokument tjetër me rëndësi për përcaktimin e detyrimit tatimor”.

Ligji nr. 92/2014 “Për TVSH-në në RSH”, në nenin 49, pika 3, përcakton se “Shkalla e reduktuar e tatimit mbi vlerën e shtuar, e cila aplikohet për furnizimin e shërbimit të akomodimit në strukturat akomoduese, sipas kategorive të përcaktuara në legjislacionin e fushës së turizmit, është 6 për qind. Kushtet, kriteret dhe procedurat për zbatimin e kësaj pike përcaktohen me vendim të Këshillit të Ministrave”.

VKM nr. 953, datë 29.12.2014 “Për dispozitat zbatuese të Ligjit nr. 92/2014, “Për Tatimin mbi Vlerën e Shtuar në Republikën e Shqipërisë”, në nenin 11/1 përcakton kushtet, kriteret dhe procedurat për zbatimin e shkallës së reduktuar për furnizimin e shërbimit të akomodimit në strukturat akomoduese, ku në pikën 1 përcakton se: 

“Në zbatim të pikës 3, të nenit 49, të ligjit, shkalla e reduktuar e tatimit mbi vlerën e shtuar, e cila aplikohet për furnizimin e shërbimit të akomodimit në strukturat akomoduese, sipas kategorive të përcaktuara në legjislacionin e fushës së turizmit, është 6 për qind. 

Për qëllime të zbatimit të shkallës së reduktuar të TVSH-së, me termin “furnizim i shërbimit të akomodimit” nënkuptohet furnizimi i shërbimit të fjetjes në strukturat akomoduese, sipas legjislacionit për turizmin, pa përfshirë furnizimin e ushqimit apo çdo furnizim tjetër, të ofruar nga këto struktura. Përjashtimisht, “furnizimi i shërbimit të akomodimit” nënkupton, përveç shërbimit të fjetjes, edhe furnizimin e ushqimit (mëngjesit), në rastet kur struktura akomoduese e ofron mëngjesin brenda çmimit të furnizimit të shërbimit të fjetjes”.

VKM nr. 730, datë 20.10.2016, “Për miratimin e rregullores për kushtet, kriteret, tarifat, afatet dhe procedurën për klasifikimin e strukturave akomoduese”, ndryshuar me VKM-në nr. 415, datë 19.06.2019, në pikën 3 të nenit 4 përcakton se “Çdo sipërmarrës turistik që ushtron veprimtarinë si strukturë akomoduese duhet të pajiset me dokument kategorizimi, i cili është i nevojshëm për përfitimin e lehtësirave fiskale, sipas legjislacionit në fuqi. Mënyra, kriteret dhe procedurat e kategorizimit të strukturave akomoduese përcaktohen me rregullore të miratuar me urdhër të ministrit përgjegjës për turizmin”.

Me Urdhërin nr. 267, datë 24.07.2019, “Mbi miratimin e rregullores për mënyrën, kriteret dhe procedurat e kategorizimit të strukturave akomoduese” , i ndryshuar, në pikën 3 është përcaktuar se “Çdo subjekt që ushtron veprimtarinë si strukturë akomoduese është i detyruar të aplikojë për marrjen e certifikatës së kategorizimit brenda datës 31.12.2019 për të përfituar shkallën e reduktuar të tatimit mbi vlerën e shtuar, e cila aplikohet për furnizimin e shërbimit të akomodimit në strukturat akomoduese”. 
Ndërsa me urdhërin nr. 41, datë 18.02.2020 “Për një ndryshim në urdhërin nr. 267, datë 24.07.2019 “Mbi miratimin e rregulles për mënyrën, kriteret dhe procedurat e kategorizimit të strukturave akomoduese” Ministria e Turizmit dhe Mjedisit, ka përcaktuar se afati i aplikimit për marrjen e çertifikatës së kategorizimit është shtyrë deri në datë 31.03.2020.

Bazuar në dispozitat e mësipërme, për të përfituar shkallën e reduktuar të tatimit mbi vlerën e shtuar, pra shkallën tatimore 6%, tatimpaguesi duhet të jetë i pajisur me çertifikatën e kategorizimit.
Lidhur me pretendimet e tatimpaguesit se me shkresën e saj, Ministria e Turizmit konfirmon se struktura akomoduese është e pajisur me çertfikatë kategorizimi që nga viti 2020 me nr. 459/2020, dhe se subjekti ka aplikuar për ndryshim të dhënash në çertifikatën e kategorizimit (dhe jo për paisje me çertifikatë për sa kohë struktura e disponon një çertifikatë), DAT sqaron se tatimpaguesi ka patur detyrimin për t’u pajisur me çertifikatë kategorizimi për ushtrimin e aktivitetit si strukturë akomoduese, për aktivitetin që ajo ushtron, pasi çertifikata është dhënë për tjetwr subjekt dhe jo për tatimpaguesin pwr tw cilin wshtw kryer vlerwsimi tatimor.
DAT sjell në vëmendje se zbatimi i shkallës së reduktuar prej 6 % për furnizimet e shërbimit të akomodimit në strukturat akomoduese bëhet vetëm pasi subjekti të ketë marrë çertifikatën e kategorizimit.

Procedurat e marrjes së certifikatës së kategorizimit të strukturës akomoduese janë përcaktuar në rregulloren për mënyrën, kriteret dhe procedurat e kategorizimit të strukturave akomoduese”, miratuar me Urdhërin nr. 267, datë 24.07.2019, ku në pikën 1 të nenit 6 të së cilës përcaktohet se:

“1. Dokumentacioni që duhet të paraqesë subjekti: 

a. Kërkesë për t’u pajisur me certifikatë kategorizimi sipas modelit, shtojca 2, bashkëlidhur kësaj rregulloreje; 

b. Formularin e vetdeklarimit, sipas modelit, shtojca 3, bashkëngjitur kësaj rregulloreje; 

c. Akti i pronësisë ose përdorimit të strukturës; 

ç. Vërtetim për regjistrimin në Qendrën Kombëtare të Biznesit si person fizik/juridik me objekt veprimtarie si strukturë akomoduese; 

d. Planimetrinë e strukturës akomoduese; 

dh. Vërtetimin që struktura plotëson kushtet për masat e mbrojtjes nga zjarri lëshuar nga  Drejtoria e Përgjithshme e Mbrojtjes nga Zjarri dhe Shpëtimi; 

e. Vërtetimin që struktura plotëson kushtet higjeno sanitare, lëshuar nga Instituti i Shëndetit Publik; 

ë. Foto të brendshme dhe të jashtme të objektit; 

f. Vërtetim i gjendjes gjyqësore të pronarit/administratorit”

Ndërsa në nenin 8, pika 1 përcaktohet se:

“1. Certifikata e kategorizimit përmban:  

a) emrin e subjektit dhe emrin tregtar 

b) NIPT-in 

c) emërtesën e strukturës akomoduese 

ç) adresën e strukturës akomoduese;  

d) kategorinë;  

dh) datën e lëshimit të certifikatës së kategorizimit;  

e) Nënshkrimin e Ministrit”

Referuar dispozitave të sipërcituara, përfitimi i lehtësisë fiskale për të zbatuar shkallën e reduktuar të TVSH-së prej 6 % për shërbimet e akomodimit si dhe certifikata e kategorizimit i jepet sipërmarrësit turistik dhe jo godinës ku ushtrohet aktiviteti. Në këtë kuptim, çdo sipërmarrës duhet të aplikojë dhe të marrë çertifikatën në emrin dhe NIPT-in e tij, për të fituar të drejtën të zbatojë shkallën e reduktuar të TVSH-së. Në të kundërt, tatimpaguesi nuk gëzon të drejtën për të zbatuar shkallën e redutuar të TVSH prej 6 % për shërbimet e akomodimit.

Sa më sipër, DAT rrëzon ankimin dhe e konsideron të drejtë vlerësimin e kryer, pasi tatimpaguesi nuk ka qënë i pajisur me certifikatën e kategorizimit të strukturës akomoduese dhe nuk ka patur të drejtën e zbatimit të shkallës së reduktuar prej 6 % të TVSH-së për shërbimin e akomodimit. Në kushtet kur tatimpaguesi nuk ka qënë i pajisur me certifikatën e kategorizimit, me të drejtë organi tatimor ka rivlerësuar shitjet e tatimpaguesit me shkallë tatimore 20% duke zbatuar dhe dënimin e përcaktuar në pikën 1 të nenit 115 të Ligjit 9920/2008, për dorëzimin e pasaktë të deklaratave tatimore.
                                                                       II
Nga kontrolli i shitjeve të realizuara nga shoqëria, kontrolli ka konstatuar se në shitjet me klient të ndryshëm, nuk janë plotësuar të dhënat e sakta të faturës, dhe konkretisht emri i klientin, ID për të cilën tatimpaguesi është penalizuar me gjobë për çdo faturë në vlerën 10.000 lekë, bazuar në nenin 128.2 të Ligjit nr. 9920 datë 19.05.2008 “Për Proçedurat Tatimore në RSH-së”.
                                                                      * * *

Tatimpaguesi në kërkesën ankimore pretendon se:  Bazuar në akt konstatimin e mbajtur nuk rezulton asnjë evidentim i një problematike të tillë pasi bazuar në Manualin e Verifikimit dhe Kordinimit në Terren nr. 7158/2 prot., datë 28.04.2022 të DPT  nr. 7158/2 prot. datë 28.04.2022, paragrafi 4.2 ku përcaktohet se 
Element pasaktësie në një faturë tatimore është mungesa e shënimit ose shënimi i gabuar i njërit prej elementëve të faturës tatimore, por jo emri i blerësit si një element i pasaktë i faturës.
                                                                      * * *

Drejtoria e Apelimit Tatimor, pasi shqyrtoi pretendimet e tatimpaguesit, të dhënat në raportin e kontrollit, dokumentacionin bashkëlidhur dhe hulumtoi në legjislacionin tatimor ku përcaktohet forma e hartimit të faturës tatimore me TVSH, vëren se dënimi i zbatuar nga administrata tatimore është bazuar në nenin 128, pika 2 e Ligjit 9920/2008, ku përcaktohet se “Tatimpaguesi, që lëshon një faturë tatimore me pasaktësi por që provohet se nuk ka efekt në llogaritjen dhe pagimin e detyrimit tatimor, dënohet me gjobë 10 000 lekë”. Pika 128.2 e Udhëzimit nr. 24, datë 02.09.2008 “Për Procedurat Tatimore në RSH”, përcakton se “Nese një tatimpagues lëshon një faturë tatimore të pasaktë në lidhje me informacionin që kërkohet të përmbajë në bazë të dispozitave të ligjit për procedurat tatimore ose të ligjeve të tjera tatimore në fuqi, por që është e sakte për sa i përket detyrimit tatimor, dënohet sipas paragrafit 2 të nenit 128 të ligjit për procedurat tatimore”.

Por, analiza e shkeljes së kryer nga tatimpaguesi nuk duhet të kufizohet vetëm në verifikimin formal të informacionit të faturës, por të të gjithë elementëve që formojnë transaksionin e kryer nga tatimpaguesi dhe detyrimin e këtij të fundit për të lëshuara faturën tatimore me të dhënat e blerësit. Konkretisht, analiza duhet të përfshijë detyrimisht nëse tatimpaguesi ka plotësuar kushtet për lëshimin e detyrueshëm të faturës tatimore me të dhënat e blerësit për transaksionin e kryer 

Nga hulumtimi në legjislacionin tatimor, DAT sjell në vëmendje se Ligji 92/2014 “Për TVSH-në në RSH”, në nenin 97, pika 1 përcakton se:

“1. Personi i tatueshëm duhet të sigurohet për lëshimin e faturës nga ai vetë ose nga blerësi i tij ose në emrin e tij dhe për llogari të tij nga të tretët, në rastet e mëposhtme:

a)për çdo furnizim malli ose shërbimi që kryen kundrejt një personi tjetër të tatueshëm ose një personi juridik të patatueshëm;

b)për çdo pagesë të kryer para se të kryhet furnizimi i mallit ose para përfundimit të furnizimit të shërbimit, sipas shkronjës “a”, të kësaj pike...”

Ndërsa në nenin 98 të këtij ligji, përcaktohet se:

“Përveç sa përcaktohet në nenin 97, personi i tatueshëm duhet të sigurohet për lëshimin e faturës për çdo furnizim tjetër të mallrave ose shërbimeve, pavarësisht vlerës së furnizimit, në përputhje me legjislacionin në fuqi për faturën dhe sistemin e monitorimit të qarkullimit.”.

Ligji nr. 87/2019 “Për faturën dhe sistemin e monitorimit të qarkullimit”, në nenin 9, pika 1, gërma (e) përcakton se “Fatura e lëshuar përpilohet në formën e caktuar në udhëzimin e ministrit përgjegjës për financat dhe përmban, të paktën, informacionin e mëposhtëm:
e) numrin unik të identifikimit të blerësit, emrin e tatimpaguesit/emrin, mbiemrin dhe adresën e blerësit. Këto të dhëna janë të detyrueshme vetëm në rast se blerësi është:

i. tatimpagues, subjekt i tatimit mbi fitimin, tatimit të thjeshtuar mbi fitimin, për biznesin e vogël, ose subjekt i TVSH-së, në përputhje me legjislacionin përkatës;

ii. person juridik;

iii. person që blen pronë personale, me vlerë individuale mbi 500 000 lekë;

iv. në raste të tjera, kur blerësi kërkon shënimin e këtyre të dhënave në faturë”

Ndërsa në nenin 11, pika 1, gërma (g) përcaktohet se “Si përjashtim nga neni 9, i këtij ligji, tatimpaguesi që lëshon fatura, i cili i nënshtrohet regjimit të bizneseve të vogla, sipas legjislacionit në fuqi për tatimin mbi vlerën e shtuar, mundet që në rastin e furnizimit të mallrave e të shërbimeve të paguara me para në dorë, në kohën e dorëzimit të mallrave ose të shërbimeve të lëshojë një faturë të thjeshtuar, e cila duhet të përmbajë, të paktën, të dhënat e mëposhtme:

identifikimin e blerësit (numrin identifikues unik, emrin e tatimpaguesit/emrin dhe mbiemrin, dhe adresën). Ky informacion është i detyrueshëm vetëm në rast se blerësi është tatimpagues, subjekt i tatimit mbi fitimin, tatimit të thjeshtuar mbi fitimin për biznesin e vogël, ose subjekt i TVSH-së, në përputhje me ligjet e veçanta, ose është person juridik, që është furnizuar me mallra apo shërbime në territorin e Republikës së Shqipërisë, me qëllim të ushtrimit të veprimtarisë së tij ekonomike; ose në raste të tjera, kur blerësi kërkon shënimin e këtyre të dhënave në faturë”.

Referuar këtyre dispozitave, Drejtoria e Apelimit Tatimor thekson se tatimpaguesi nuk ka detyrimin për të shënuar të dhënat e blerësit në faturën tatimore, pasi nuk plotësohen kushtet e përcaktuara në këto dispozita. 
Në interpretim të dispozitave të mësipërme, duke qënë se tatimpaguesi nuk është në  kushtet për evidentimin e detyrueshëm të të dhënave identifikuese të blerësit në faturë, DAT vlerëson se dënimet janë të paligjshme. Në vijim të dispozitave dhe fakteve të mësipërme, Drejtoria e Apelimit Tatimor anullon dënimin me gjobë në masën 100.000 lekë, duke theksuar se informacioni i munguar sipas administratës tatimore nuk është i detyrueshëm për t’u shënuar.
Sa më sipër, Drejtoria e Apelimit Tatimor bazuar në Ligjin Nr. 9920, datë 19.5.2008 “Për Procedurat Tatimore në RSH”, i ndryshuar, neni 108, gërma (c) dhe Udhëzimin Nr. 24, datë 02.09.2008 (i ndryshuar), në zbatim të tij, pika 108.3.3, gërma (ç),
V E N D O S I:

Ndryshimin e aktit administrativ, Njoftim Vlerësimit, sa më poshtë:
· Lënie në fuqi të aktit administrativ, njoftim vlerësimit, ku janë përcaktuar detyrimet tatimore si më poshtë:
	Nr.
	Tatim
	Periudha
	Detyrim
	Gjobë

	1
	TVSH 
	2020
	107.918
	 23.634

	2
	TVSH
	2021
	1.096.029
	       240.030

	3
	TVSH 
	2022
	   1.838.941
	       402.728

	4
	TVSH
	2023
	      46.496
	         10.183


· Shfuqizim të aktit administrativ, njoftim vlerësimit ku është përcaktuar gjoba për moslëshim të saktë të faturës tatimore në vlerën 100.000 lekë, periudha vitit 2022.
Në zbatim të pikës 2 dhe 3 të nenit 109 të Ligjit nr. 9920 datë 19.05.2008, “Për Procedurat Tatimore në R.Sh”, vendimi i Drejtorisë së Apelimit Tatimor është i detyrueshëm për zbatim nga organi i administratës tatimore që ka bërë vlerësimin tatimor brenda 30 ditëve kalendarike nga data e marrjes dijeni për këtë vendim, ndërsa tatimpaguesi mund t’a kundërshtojë vendimin e drejtorisë së apelimit tatimor  në gjykatë, brenda 30 ditëve kalendarike nga data e marrjes dijeni për këtë vendim.
          DREJTOR I APELIMIT TATIMOR 

